
(ශ්රීමහාභාරතේ  භීෂ්මපර්වණි  පංචෂෂ්ටිතමෝऽධ්යායේ
ශ්ලෝ : 47)

විශ්වාවසුර්විශ්වමූර්තිර්විශ්වේශෝ
විෂ්වක්සේනෝ  විශ්වකර්මා  වශී  ච  ।
විශ්වේශ්වරෝ  වාසුදේවෝऽසි  තස්මා -
-ද්යෝගාත්මානං  දෛවතං  ත්වාමුපෛමි  ॥  47 ॥

ජය  විශ්ව  මහාදේව  ජය  ලෝකහිතේරත  ।
ජය  යෝගීශ්වර  විභෝ  ජය  යෝගපරාවර  ॥  48 ॥

පද්මගර්භ  විශාලාක්ෂ  ජය  ලෝකේශ්වරේශ්වර  ।
භූතභව්යභවන්නාථ  ජය  සෞම්යාත්මජාත්මජ  ॥  49 ॥

අසංඛ්යේයගුණාධාර  ජය  සර්වපරායණ  ।
නාරායණ  සුදුෂ්පාර  ජය  ශාර්ඞ්ගධනුර්ධර  ॥  50 ॥

ජය  සර්වගුණෝපේත  විශ්වමූර්තේ  නිරාමය  ।
විශ්වේශ්වර  මහාබාහෝ  ජය  ලෝකාර්ථතත්පර  ॥  51 ॥

මහෝරගවරාහාද්ය  හරිකේශ  විභෝ  ජය  ।
හරිවාස  දිශාමීශ  විශ්වාවාසාමිතාව්යය  ॥  52 ॥

ව්යක්තාව්යක්තාමිතස්ථාන  නියතේංද්රිය  සත්ක්රිය
।
අසංඛ්යේයාත්මභාවජ්ඤ  ජය  ගංභීරකාමද  ॥  53 ॥

අනංතවිදිත  බ්රහ්මන්  නිත්යභූතවිභාවන  ।
කෘතකාර්ය  කෘතප්රජ්ඤ  ධර්මජ්ඤ  විජයාවහ  ॥  54 ॥

ගුහ්යාත්මන්  සර්වයෝගාත්මන්  ස්ඵුට  සංභූත  සංභව  ।
භූතාද්ය  ලෝකතත්ත්වේශ  ජය  භූතවිභාවන  ॥  55 ॥

ආත්මයෝනේ  මහාභාග  කල්පසංක්ෂේපතත්පර  ।
උද්භාවනමනෝභාව  ජය  බ්රහ්මජනප්රිය  ॥  56 ॥

නිසර්ගසර්ගනිරත  කාමේශ  පරමේශ්වර  ।
අමෘතෝද්භව  සද්භාව  මුක්තාත්මන්  විජයප්රද  ॥  57 ॥



ප්රජාපතිපතේ  දේව  පද්මනාභ  මහාබල  ।
ආත්මභූත  මහාභූත  සත්වාත්මන්  ජය  සර්වදා  ॥  58 ॥

පාදෞ  තව  ධරා  දේවී  දිශෝ  බාහු  දිවං  ශිරඃ  ।
මූර්තිස්තේऽහං  සුරාඃ  කායශ්චංද්රාදිත්යෞ  ච
චක්ෂුෂී  ॥  59 ॥

බලං  තපශ්ච  සත්යං  ච  කර්ම  ධර්මාත්මජං  තව  ।
තේජෝऽග්නිඃ  පවනඃ  ශ්වාස  ආපස්තේ  ස්වේදසංභවාඃ  ॥  60 ॥

අශ්විනෞ  ශ්රවණෞ  නිත්යං  දේවී  ජිහ්වා  සරස්වතී  ।
වේදාඃ  සංස්කාරනිෂ්ඨා  හි  ත්වයීදං  ජගදාශ්රිතම්  ॥  61
॥

න  සංඛ්යා  න  පරීමාණං  න  තේජෝ  න  පරාක්රමම්  ।
න  බලං  යෝගයෝගීශ  ජානීමස්තේ  න  සංභවම්  ॥  62 ॥

ත්වද්භක්තිනිරතා  දේව  නියමෛස්ත්වාං  සමාශ්රිතාඃ  ।
අර්චයාමඃ  සදා  විෂ්ණෝ  පරමේශං  මහේශ්වරම්  ॥  63 ॥

ඍෂයෝ  දේවගංධර්වා  යක්ෂරාක්ෂසපන්නගාඃ  ।
පිශාචා  මානුෂාශ්චෛව  මෘගපක්ෂිසරීසෘපාඃ  ॥  64 ॥

ඒවමාදි  මයා  සෘෂ්ටං  පෘථිව්යාං  ත්වත්ප්රසාදජම්  ।
පද්මනාභ  විශාලාක්ෂ  කෘෂ්ණ  දුඃඛප්රණාශන  ॥  65 ॥

ත්වං  ගතිඃ  සර්වභූතානාං  ත්වං  නේතා  ත්වං  ජගද්ගුරුඃ
।
ත්වත්ප්රසාදේන  දේවේශ  සුඛිනෝ  විබුධාඃ  සදා  ॥  66 ॥

පෘථිවී  නිර්භයා  දේව  ත්වත්ප්රසාදාත්සදාऽභවත්  ।
තස්මාද්භව  විශාලාක්ෂ  යදුවංශවිවර්ධනඃ  ॥  67 ॥

ධර්මසංස්ථාපනාර්ථාය  දෛත්යානාං  ච  වධාය  ච  ।
ජගතෝ  ධාරණාර්ථාය  විජ්ඤාප්යං  කුරු  මේ  ප්රභෝ  ॥  68 ॥

යත්තත්පරමකං  ගුහ්යං  ත්වත්ප්රසාදාදිදං  විභෝ  ।
වාසුදේව  තදේතත්තේ  මයෝද්ගීතං  යථාතථම්  ॥  69 ॥

සෘෂ්ට්වා  සංකර්ෂණං  දේවං  ස්වයමාත්මානමාත්මනා  ।
කෘෂ්ණ  ත්වමාත්මනෝ  සාක්ෂී  ප්රද්යුම්නං
චාත්මසංභවම්  ॥  70 ॥

ප්රද්යුම්නාදනිරුද්ධං  ත්වං  යං
විදුර්විෂ්ණුමව්යයම්  ।



අනිරුද්ධෝऽසෘජන්මාං  වෛ  බ්රහ්මාණං  ලෝකධාරිණම්  ॥  71
॥

වාසුදේවමයඃ  සෝऽහං  ත්වයෛවාස්මි  විනිර්මිතඃ  ।
[තස්මාද්යාචාමි  ලෝකේශ  චතුරාත්මානමාත්මනා। ]
විභජ්ය  භාගශෝऽऽත්මානං  ව්රජ  මානුෂතාං  විභෝ  ॥  72 ॥

තත්රාසුරවධං  කෘත්වා  සර්වලෝකසුඛාය  වෛ  ।
ධර්මං  ප්රාප්ය  යශඃ  ප්රාප්ය  යෝගං  ප්රාප්ස්යසි
තත්ත්වතඃ  ॥  73 ॥

ත්වාං  හි  බ්රහ්මර්ෂයෝ  ලෝකේ  දේවාශ්චාමිතවික්රම  ।
තෛස්තෛර්හි  නාමභිර්යුක්තා  ගායංති  පරමාත්මකම්  ॥  74
॥

ස්ථිතාශ්ච  සර්වේ  ත්වයි  භූතසංඝාඃ
කෘත්වාශ්රයං  ත්වාං  වරදං  සුබාහෝ  ।
අනාදිමධ්යාංතමපාරයෝගං
ලෝකස්ය  සේතුං  ප්රවදංති  විප්රාඃ  ॥  75 ॥

ඉති  ශ්රීමහාභාරතේ  භීෂ්මපර්වණි
පංචෂෂ්ටිතමෝऽධ්යායේ  වාසුදේව  ස්තෝත්රම්  ।

